
Говор на вршителот на должност Брајан Агелер 

Промовирање на Проект за меѓуетничко образование 

13 март 2012 во 11:00 часот 

  

Заменик претседател на Влада Џафери, министер за образование и наука Кралев, адмирал 

Месершмид , почитувани гости, партнери и пријатели, добро утро. 

 

Задоволство ми е што денес сум тука, на овој многу важен настан и што ја имам можноста 

да ја повторам поддршката и заложбата на Мисијата на САД во Скопје за поголема 

меѓуетничка хармонија и разбирање во Македонија. Прифаќањето на различноста на 

другите и почитта кон културите, јазиците и етничкото потекло, кое е различно од нашето, 

е исклучително важно за безбедноста и за просперитетот на една заедница и на една 

земја.  Овие лекции по хармонија, почит и толеранција се суштествени во образованието 

на децата  - како дома, така и на училиште.   

 

Моите колеги во Амбасадата на САД и од меѓународната заедница во Скопје се многу 

разочарани и загрижени со насилните инциденти од минатата недела.  За такви 

криминални дела нема место во едно слободно општество и тие мораат да бидат казнети 

согласно законот.  Тие укажуваат на итната потреба токму од вакви проекти кои 

промовираат меѓуетничка хармонија во Македонија.  Ги поддржуваме забелешките на 

премиерот Груевски и на повеќе политички лидери кои апелираа до сите страни да 

останат смирени и да работат за остварување на мирен соживот. 

 

Би сакал сега да му оддадам признание и да му аплаудирам на заменикот премиер Џафери 

и на министерот за образование Кралев за нивното лидерстви и поддршка за овој важен 

проект и за врвните идеали на интегрираното образование.  Нивното денешно присуство 

овде, уште повеќе го истакнува значењето на хармонијата и почитувањето, што се толку 

важни за една силна и безбедна заедница.  

  

Проектот на УСАИД за меѓуетничко интегрирање во образованието, вреден УСД 5,2 

милиони, трае четири години и е кофинансиран од страна на УСАИД и Европската 

команда на САД.  Преку оваа програма ќе се подигне јавната свест и ќе се обезбеди обука 

за различностите, ќе се обезбеди техничка помош, и ќе даде поттик за школските одбори, 

директорите, наставниците, вработените во администрацијата и за родителите, пред се на 

локално и на општинско ниво. Особено родителите ќе имаат витална улога во успехот на 

оваа програма. Оттука, јасната комуникација со родителите и другите во заедницата околу 

придобивките на овие програми за децата, е важен аспект на овој проект. 

 

Македонскиот Центар за граѓанско образование ќе го имплементира проектот во 

партнерство со неколку други локални организации.  Ние во Мисијата на САД, сме горди 

на поддршката што УСАИД и другите наши канцеларии ја даваат на локалните 

органиации за изградба на сопствениот капацитет и обезбедување на одржливост на 

подолг рок.   

 

Се надеваме дека, преку овој проект ќе помогнеме во промовирањето на меѓуетничката 

интеграција и ќе ја подигнеме свеста кај учениците, наставниците, училишното 



раководство и кај пошироката заедница.  Свеста  и позитивното искуство што овој проект 

ќе ги овозможи ќе доведе до големи позитивни промени за заедниците во земјата и за 

децата кои се нивниот најголемо богатство. 

 

Ви посакувам на сите голем успех. Ние ќе ги следиме вашите активности во наредните 

месеци и години.  Вие ќе бидете модел  за образовниот кадар, за учениците и за нивните 

семејства во целата земја.  Ви благодарам.  


